
Ataatsimoorluta pisuussutitta uuliap, atortussiassaatitta, imiutitta nukissiutittalu qanoq 

iliorluta sakkortunerusumik pilerisaarutigisinnaanerigut pillugu apeqquteqaat aallaavigalugu 

oqallinnissamik siunnersuut. 

(Inatsisartunut ilaasortaq Randi V. Evaldsen, Demokraatit) 

 

 

Inatsisartuni ilaasortap ( D ) oqallisissiatut saqqummiussineranut qutsavigaarput. 

 

Siumumiit tunngaviusumik isumaqarpugut nunatta pisuussutai tassaasut maani innuttaasunut 

aallaavigalugit iluaqutigineqartussat. 

 

Aatsitassarsiortunik aammalu imermik tuniniaaniartunik oqaloqatiginnittarnerput tunngavigalugu 

paasivarput pisuussutitsinnik ujarlernissamut qinnuteqarnermi qinnuteqartarnernut akissuteqaatit 

nalinginnaasumik utaqqinartartut. 

 

Qinnuteqartarneq suliarinnittarnerlu matu ataaseq atorlugu ingerlanneqartalerpat akissuteqartarnerlu  

sukkanerulerpat Siumumiit isumaqarpugut taanna nunatsinnut ussassaarutit pinngaarluinnartut 

ilagigaat. 

 

Nalunngilarpummi aatsitassarsiornermik suliaqartut akunnerminni oqaloqatigiittartut. Tassanilu 

eqqartortarpaat nunat sorliit ornissallugit piumaneqarnerusartut. Tamanna nalilersuinermi 

nalunaarsuiffimmi takuneqarsinnaavoq. 

 

Ukiuni makkunani nunatsinni aningaasarpassuarnik amigaateqarpugut. Aatsitassarsiorfiit, 

uuliarsiortut allallu pisuussutitsinnik atuerusuttut maanga nunami amerlanerulernerisigut 

amigaaterpassuagut matussusersinnaalissavagut. 

 

Karl Kristian Kruse-p Siumumeersup siunnersuuteqarnera aallaavigalugu avammut nuernermut 

siunnersuisoqatigiit pilersinneqarnerisigut qularutissaanngilaq taassuma suliassai annertussasut. 

Aammalu naatsorsuutigaarput nunanut allanut niuerutaasinnaasut pitsaasumik soqutiginartumillu 

nittarsarneqartarnissaat suliarisassallugit. 

 

Uuma suliap nunatsinnut annertunerpaamik iluaqutissanik angusaqartitsinissaa siunertaralugu 

isummat pitsaasut siunissamullu isiginnittut tusarnissaannut qilanaarluta suleqataassaagut. 

 

Takorluulaariartigu Kangerlussuup timaani sermersuaq nukissiuuteqarfiliorlugu qarasaasianik 

suliffeqarfissuit inissiinissaannik kajumissaassallugit. Nillissuseq  pisariaqartitaat naammattorsuaq 

pigaarput. Sulisorpassuit mittarfimmik ukioq kaajallallugu atorneqarsinnaasumik periarfissaqassap-

put. 

 

Takorluulaariartigu sermimik tunisassiorneq annertooq Kangerlussuarmi pilersikkutsigu Sisimiullu 

tunngaanut aqqusineq atorlugu tunisassiagut umiarsualivimmut ukioq kaajallallugu atorneqarsin-

naasumut ingerlatillugit. Aammalu aqqusineq atorlugu erngup aqqutaasa pilersinnerisigut umiarsuit 

imermik nunanut allanut tuniniaasussanut  apuuttalersillugit. 

Aatsitassarsiorfiit nalilersuinerminni aamma nunap pineqartup politikkikkut aalajaassusia 

misissortarpaat. 

 

Takutittariaqarparput nunaalluta aningaasaliiffigissallugu tatiginartoq. Tamassuma naammassine-

qarnissaanut maani inimi isersimasugut akisussaaqatigiippugut.  

 

Taamatut oqaaseqarluta oqallilluarnissaq kissaatigaarput. 

 

 

Hermann Berthelsen 

Siumut 

 


